ÚIRCHILL AN CHREAGÁIN le Art Mac Cumhaigh.

Téama an dáin:  Is aisling fháthchiallach é an dán seo.  Is aisling pholaitiúil í ina gcaoineann an file céim síos na dtaoiseach Gaelach.  Is iad na tréithe is mó a ghabhann leis an amhrán seo ná ceol agus binneas.  Tá rithim agus binneas na cainte ann.  Cruthaíonn an file atmaisféar maith dá chruachás féin agus do staid pholaitíochta agus shóisialta na tíre ag an am sin.  Is iad brón agus féintrua na mothúcháin is láidre sa dán.  Léiríonn an file dearcadh míshuaimhneach meargánta ann. 

Íomhánna:  Baineann an file úsáid as samhlacha agus as meafair atá oiriúnach agus éifeachtach sa dán.  Is é an meafar is éifeachtaí ann ná an ceann seo:  “ná saighde chlann Bhullaí a bheith ag tolladh fá do chroí go deo”.  Léiríonn sé fuath na spéirmhná do na Sasanaigh.  Tá na híomhánna a chruthaítear iontach éifeachtach, agus téann siad i bhfeidhm ar an léitheoir.

Logainmneacha:  Baintear úsáid go forleathan as logainmneacha san amhrán.  Mar shampla:  “Teamhair”, “in Eachroim” agus “fán tSeanainn”.  Tugann siad blas agus údarás don dán.  Is cineál logainm é teideal an dáin féin.  Is reilig é “Úirchill an Chreagáin”.

Mo Bharúl:  Thaitin an dán seo go mór liom, mar tá sé scríofa ar dhóigh iontach cliste.  Tá an friotal a úsáidtear ann iontach binn, ceolmhar, ornáideach, agus fileata.  Faighimid léargas cuimsitheach ann ar chruachás an fhile féin, chomh maith le stáid na hÉireann faoin am sin.

